
                                       Аннотация

   
 Мұхамбетжанова Лунара «Орда ауылының елді-мекен атаулары» тақырыбындағы зерттеу жұмысы 6 бөлімнен тұрады. Оқушы ғылыми жұмыстың мақсатың ашып, кіріспе бөлімінде «Орда туған мекенім» деп, өз жерінің ақын, батырлары жөнінде жазса, негізгі бөлімінде «Бөкей Ордасының іргетасы қалануы» жөнінде, ал зерттеу жұмысында «Ауылымның елді-мекен атаулары» тақырыбында жер аттарының шығу тарихы туралы жазып оны «Тамшымын ғой мен де бір» деп қортындылап, жұмыс соңында өз ұсынысын көрсетті. 
       Жұмыстың орындалу әдістері:
Тарихи түпдеректермен танысу, жинақтау, қорыту, жүйелеу және салыстырмалы талдау жасау. Оқушы жан-жақты көп ізденіп, көне көз қариялардан сұхбат алған, мол материалдар жинақтаған.

Ғылыми-зерттеу  жұмыстың мақсаты:

Ауылдың тарихын, қайталанбас тарих тағылымын жалғастыру арқылы, мол мұрасы мен мәнін маңызын жан-жақты зерделей отырып, халықтың тарихына қатысыты тарихи-мәдени мұраларды іздестіріп жинақтау, ауылымыздың елді-мекен атаулары, туралы көпшілікке таныту, көне жәдігерлерді  келешек ұрпаққа жеткізу үшін зерттеу. Туған өлкеге деген сүйіспеншіліктерін арттыру, ұлттық  рухани мұраны қастерлеуге үйрету. Өлке табиғатына жанашырлықпен қарауға тәрбиелеу.

«Орда ауылының елді-мекен атаулары»

І. Кіріспе.

                                  «Орда туған мекенім»   
                                                                                      Х. Әлесов.
1. Айнала ну орман қоршаған,

Ғасырлар сырласы.

Өзіңе Тайырдай қанша жан,

Арнаған жыр басын.

Бұйраттың құмында ізі бар,

Махамбет батырдың.

Қаншама ерлікке куә боп,

Тып-тыныш жатыр құм.

                                     Қайырмасы:
                                     Нарынымның аспанында,

                                     Жарқырай берсін жұлдызың

                                     Исатай мен Махамбеттей,

                                     Батыр боп өссін ұл-қызың.

                                     Ата мекен –асыл Орда,

                                     Жасара берсін тоғайың

                                     Туған мекен жасыл орман,

                                      Әніңмен шашу шашайын.
2. Жаулардың мекенін күйреткен,

Сарбаздар Ордасы

Сейтекке домбыра үйреткен,

Күйшілер Ордасы.

Мәншүктей арудың Отаны,

Батырлар Ордасы

Темірдей от кешкен атаның,

Басталған жол басы.
                                      Қайырмасы:
                         Күй атасы Нарын құмда,

                         Сайратқан талай «Бұлбұлын».

                          Құрманғазы күйін тыңдап,

                          Өнерпаз болсын ұл-қызың.

ІІ. Негізгі бөлім:  
                          Бөкей Ордасы іргетасының қалануы

      «Өз жерінің, өз елінің тарихын, атақты азаматтарын құрметтей білу деген халық сана-сезімінің өсуіне себеп болмақ»

                                                                                              Н. Ә. Назарбаев
         Қай елдің, қай ұлттың болмасын өткен тарихы, тұрмыс-тіршілігі, ұлттық мұрасы болады. Тарих тағылым үшін қажет, өйткені өткенін саралап, бүгінін бағамдай алмағанның ертеңін ардақ тұтары неғайбыл.

        Батыс Қазақстан өлкесінің тарихы қалың. Оның алғашқы іргетасы осыдан төрт ғасырға жуық уақыт бұрын, қаланған Орал қаласы бүгінде Қазақстанның батыс қақпасы болып есептеледі.

         Батыс Қазақстан облысы 1932 жылы 10 Наурыз айында құрылды. 1962 жылы Орал облысы болып аталса, ал 1992 жылдан алғашқы аты қайтарылды. Облыс орталығы-Орал қаласы. Облыс құрамына 12 әкімшілік-аумақтық бөлініс (аудан) кіреді. Әркімге өзінің туып-өскен, кіндік қаны тамған жері қымбат.

         Тарихта елеулі орын алатын елді мекеннің бірі-өзімнің туған жерім Орда ауылы. Орданың тарихы тым тереңде жатыр. Қос ішекті домбыраға тіл бітірткен Құрманғазы, Дина, Дәулеткерей, Сейтектер, Кеңес Одағының Батырлары Темір Масин, Мәншүк Мәметова, Ахмедияр Құсайынов, Хиуаз Доспанова, 24- Социалисттік Еңбек Ерлерінің осы Ордадан шыққанын кім білмейді?

             Мұның барлығы өткеннің тарихы: «Біздің тарих- бұл бір қалың тарих, оқулығы жұп-жұқа, бірақ-тағы...»-деп Қадыр ағамыз жырлағандай, еліміздің өткеніне зер салып, шежіресіне үңілген сайын, «білетініміз - тоғыз, білмейтініміз-тоқсан тоғыз» екеніне көзіміз жете түседі.

             Бөкей Ордасында (Ішкі Орда) сұлтан Бөкей 1811 жылы хан болды. 1823 жылдың маусым айында патша Павел І Жәңгірді Бөкей Ордасының ханы етіп тағайындады. Хан Ордасының іргесі 1826 жылы Жәңгір ханның ұйғарымымен және тікелей басшылығымен қаланған.

                         «Тамшымын ғой мен де бір»
                    Жапырағы жайқалмаса егер де,

                          Не қасиет қалар еді кәрі еменде

                          Кім сенеді,

                          Құмға оранған бұл Орда

                          Қарағайлы қала болды дегенге...

                                                                                   Ғ. Ғ. Сейтақ

          Міне, бұл өлең жолдар Орданың қала болғандығын аңғартып тұр. Нарын Еділ мен Жайық өңірінің аралығында, оңтүстік жағы Каспий маңы ойпатының шегінде, аумағы 40 мың км2.

ІІІ. Зерттеу жұмысы:

                            «Ауылымның елді – мекен атаулары»
     Кешегі Кеңес үкіметінің тұсында Орда ауданында 48 колхоз, 2 совхоз (№67 жылқы зауыты және№88 түйе зауыты болған.

    «Біздің қазақ жер атын, тау атын қай заманда сол ортаның сыр-сипатына қарай қоя білген жұрт. Қайда, қандай бір өлкеге барсаң да жер, су, жапан түзде кздескен бұлақ атында қаншама мән-мағына, шешілмеген құпия сыр жатады» - деп суреттеген М. Әуезов.         

Түйе зауытының орталығы Әжен болса, жылқы зауытының орталығы Торғай деп аталған.

       Орданың оңтүстігінде «Көпжиде», «Макар», «Майлы қуыс», «Қандыағаш» сынды елді мекендер орналасса, солтүстік батысында «Қарасу», солтүстігінде «Қара орыс», «Жиекқұм», «Қызылағаш», «Бейсекей», «Ақтеңге-Сырға», шығысында «Қарғалысай», «Сарғасқа», «Таңбалы», «Мешітқұм», «Аймекен» т.б.

Қарасу- Орда ауылынан 7 км қашықтықта. Ерте кезде Еділдің тармағы болып келген, шалшықты су. Осы сумен Қопаны толтырған. Су тасыған кезінде мал су ішіп, ел қоныстанған. Қазіргі уақытта өзінен-өзі тартылып, кеуіп кеткен.

Макар- басында айтып өткендей №67 жылқы зауытының фермасы болған жер. Макар деген ірі саудагер болған. Құмнан тері, жүн дайындап, қалаға апарып тапсырып отырған.

Курорт- Панченко Шоңай МТС директоры келген кезде пішеншілерде келіп жатырған. Ол жерде жан-жағы қоршалған терек, ауасы таза, жиделі, көк шалғын жер болған. Сол кезде Панченко Шоңай МТС директоры «Мына жер курорт қой» -деген екен. Кейбір қариялардың айтуынша, 1930 жылдары бұл жерде өкпе ауруын емдейтін курорт орналасқан. Сол кезден бастап ол жерді курорт деп атап кеткен.

Қанды ағаш- Орда ауылынан 10-12 км қашықтықта.  ХІХ ғасырда бір кемпірдің жалғыз баласы болыпты. Бір күні атпен келе жатқан жас бозбаланы, бейтаныс адамдар ағаш шоқпармен басынан ұрып өлтірген. Сол қан шоқпар жерге қадалғаннан терек болып өскен деседі. Жазғы уақытта ағаштан өзінен-өзі қызыл қан шығып тұрады екен. Ол өзі біреу-ақ көрінеді.

Қара орыс- Ресей патшасының жарлығымен Нарындағы құмды тоқтату үшін Ордаға орман отырғызу шаруашылығы қолға алынды. Орда орманында объездчик болып жұмыс істеген Иван деген адам болған. Орда өңіріндегі жәрмеңкеден қараңғы жолмен келе жатқан қазақтарды Иван қорқытып, тонап жүрген. Бұл Иванды сабасына Сейтек түсірген. Сол кезден бұл жер қара орыс деп аталып кеткен.

Мешіт құм- Ордаға он шақырымдай жерде бір мешіт орналасқан. Сондықтан сол жерді «Мешіт құм» - деп атап кеткен.

Соқыр қарт- бұрынғы кезде бір Сейтәлі деген соқыр қарт осы мекенде тұрған. Сол кезден бері осы елді мекен осылай аталып кеткен. 

Қызыл ағаш- көне көз қариялардың  әңгімесіне құлақ түрсек, сол жерде ертеректе  40 шақты адам өмір сүрген. Олар аштық заманда қырылып, сол жерге қан төгілген. Содан сол жерге өзінен-өзі қызыл ағаш пайда болған. Адамдар бұл қызыл ағаштың бұтақтарының өзін киелі санаған. Оған ешбір адам жақындамайтын көрінеді.

Майлы қуыс- бұл жерде қалың жиде болған. Ол жиде дәл қора тәрізді. Ұрылар малдарды ұрлап, соның ішіне сойған деседі. Бұл орын ұрыларға қолайлы болған, себебі оларды ешкім көрмеген. Малды сойғасын жерде майлы болып шығады ғой. Сондықтан ол жерде бүгінгі күнге дейін Майлы қуыс деп атайды.

Бейсекей- бұл жерде ерте кезде Бейсекей деген бай қоныстанған, соның атымен аталып кеткен. Осы жерден 5-6 км қашықтықта елді мекендер бар. Олар байлардың атымен аталған- Ақтеңге, Сырға деген.

Дүйсе құм- Дүйсе деген бай кісінің үш қызы болыпты. Қыздары бойжеткесін Астрахань жеріне ұзатқан.

«Ешкі мал емес

Қыз бала емес

Есек көлік емес» -деп бір кезде Дүйсе айтыпты.

Уақыт өте келе қыздарына барып, демалып былай деген екен:

«Ешкі мал екен майлы болса

  Қыз бала екен мал болса

  Есек көлік екен жол болса»

          Өз жерінде атын, даңқын қалдыру үшін, Жіңгір ханға салық ретінде көптеген жүздеген түйе, мыңдаған қой, сиыр берген. Бұл салықты хан Жәңгір қабыл алып, осы құмды жерді «Дүйсе құм» деп атаған.

Аймекен- Нарын құмының оңтүстік бетінде орналасқан. Аймекен атауы Аймекен қыздың оқиғасымен байланысты деген аңыз бар.

                 Аймекен- аса ақылды қыздың аты,

                 Көркімен таңдандырған адамзатты.

                 Бай мен бек ермек етпек болса-дағы,

                 Артына қалдырмаған жаман атты.

                 Теңіне өзі сүйген қосылуды,

                 Күн-түні іштей оймен армандап.

                 Қазақта ондай қыздар аз болған ба,

                 Алтыннан артық көрген махаббатты.

                 Аймекен ұшты-күйлі ғайып болып,

                 Ел-жұрты...есерлерді таңырқатты.

                 Әке, аға, жақын-жуық ат сабылтты,

                 Қаншама іздесе де таба алмапты.

                 Шәлісін бәйтерекке іліп кеткен,

                 Сұлудың құмда, жалғыз ізі жатты.

                 «Аймекен», «Қызыл шәлі»-жердің аты.

                 Осындай құм Нарында аңыз қапты.

Сейітқали- Мәмет Сейітқали деген кісі болған. Ол лесхозда шетен тоқыған. 
Оның қасында үйі болған. Қазіргі кезге дейін ол жерде Сейітқали деген соның есімімен атайды...

                  ...Қозыдайын байлап қойып көгенге

                  Заман тарлық жасады ғой көп елге.

                  Кім сенеді,

                  Қырда мынау көсілген.

                  Қаракөлдей көлдер болды дегенге?..-деп жерлес ағамыз Ғ.Ғ.Сейтақ жырлағандай, Орда жерінде су қорының да мол болғанын және оның жер бетіне жақын орналасқанын жазып қалдырған тарихи құжаттар жеткілікті. Осы Орда өңірінде Қопа, Қаракөл, Далбын, Сатан және басқа көлдерде осыдан күні бүгін (40-50 жыл) бұрын су дегеніміз айнадай жалтырап жатушы еді. Бұған жерлес Н. Шәріпқалиев ағамыздың өлеңі дәлел:

                              «80 көл болмаса да толқындатқан,

                                Қарасу, Күрілдеуік, Қопам бар шалқып жатқан.

                                Қайық сап, айдынында жүзбесем де,

                                Жерім-ау жастық шақ үйрек атқан...»

32 мың гектар жерді алып жатқан «Қопа» суға толы, айналасын қамыс, жыңғыл, жиде басқан, қаз-үйрегі, жабайы аңдары мол болатын.

       ХІХ ғасырдың басында қазіргі Орда ауылының шығыс жанындағы ойпаттың орнында көл болғанын, онда желкенді қайықтармен тұрғындардың серуен жасайтынын орыс саяхатшылары талай жазған болатын. Өткен ғсырдың 50-ші жылдардың аяқ кезіне дейін сол көлдердің орнында шағын су жатқанын көргеніміз бар. Қазіргі ұрпақ бір кезде бұл жерде қайықпен жүзуге болатын терең көл болғанына илана да бермейді. (Оралдық зейнеткер журналист Мағжан Кенжеғалиев. Орал өңірі 13. 09. 2007 жыл)

ІҮ. Қорытынды бөлім:

                                     «Тамшымын ғой мен де бір»
                                 ...Не қасиет қалды екен деп бұл елде,

                                    Шағатындай құрғап жатқан көлде мұң.

                                 ...Кәрі Орданың тамшысынан үзілген

                                    Мөлдіреген тамшымын ғой мен де бір...

                                                                                                       Ғ. Ғ. Сейтақ

Ауылымыздың тарихын, әсем табиғат байлығын жоғалтпай, мақтанышпен қамқорлыққа алуымыз қажет.

Өзімнің зерттеу жұмысым бойынша мынадай
ұсыныстар ұсынар едім.

1. Бөкей Ордасы ауданына топографиялық, географиялық, экологиялық жан-жақты терең зерттеулер жүргізілсе;

2. Бөкей Ордасындағы жер атауларына талдау жасалса;

3. Облыс бойынша қолға алынатын экологиялық картаға ауданымыздағы елді-мекендер туралы нақты мәліметтер түсірілсе;

                       Пайдаланған әдебиеттер:
1. Оралдық зейнеткер журналист Мағжан Кенжеғалиев,  

   «Орал өңірі» 13. 09. 2007 жыл
2. Көне көз қариялардан сұхбат алынды.

3. Ғ. Ғ. Сейтақ  «Нарынның нар ұлдары»
4. Батыс Қазақстан облысы энциклопедиясы           
5. Бөкей Ордасы  тарихи-музей кешенінің мұрағаттарынан
6. Қазақстан табиғаты  «Қазақ энциклопедиясы»    

